
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

নরওয়ে ভ্রমণ।
৯১


আয়ও ছিল, তাহাতে চলনসই কথাবার্তায় আট্কাইল না। কিছুক্ষণ আল্যপের পরই তিনি সাদরে আমাদিগকে সান্ধ্য ভোজনে নিমন্ত্রণ করিলেন, তখন আমার আহারের বিশেষ বিধির কথা তাঁহাকে জানাইতে হইল। সেই সুশীলা আমাদিগের এই প্রাচীন প্রথার সম্পূর্ণ অনুমোদন করিয়া, আমার জন্য বিশেষ ব্যবস্থা করিতে প্রতিশ্রুত হইলেন। তাঁহার সঙ্গে Motor গাড়ী ছিল তিনি আমাদিগকে লইয়া রাজধানী পরিদর্শনে বাহির হইলেন। Copenhagen প্রসিদ্ধ রাজধানী; ইহাতে দেখিবার স্থানের অবধি নাই। বাজার বন্দরের মধ্য দিয়া আমরা চকিতে ধাবিত হইতে লাগিলাম। আমরা এই দুইটা মহিলা এত দূর দেশ হইতে দেশপর্য্যটনে বাহির হইয়াছি ইহাতে তিনি বড়ই আনন্দিত ও আশ্চর্যান্বিত হইলেন, এবং আমাদিগের পরিধেয় পরিচ্ছদের ভূয়সী প্রশংসা করিতে লাগিলেন। আমাদের দেশে যেমন, আগন্তুক অঙ্গনার গায়ের গহনার প্রতি সর্ব্বাগ্রে সর্ব্বসাধারণের দৃষ্টি পড়ে, এদেশে কিন্তু ভূষণ অপেক্ষা বসনের প্রতিই সমধিক সমাদর বোঝা গেল।

 পরিধেয় পরিচ্ছদের তারতম্য অনুসারেই নাকি এদেশের জনসমাজের ধনসম্পদ অনেক পরিমাণে জ্ঞাতব্য। বেশ বিন্যাস দেখিয়া এতদ্দেশীয় অধিবাসদিগের জাতি পরিচয় পাওয়া সমাজের পক্ষে একটু দুঃসাধ্য ছিল। কেননা গণ্য মান্য ধনীদিগের আড়ম্বরশূন্য বেশভূষায় সহজেই আমাদিগের মনে ভ্রম জন্মইবার সম্ভাবনা। তবে বাক্যালাপ এবং ব্যবহারেই লোকের জাতি,কুল, শীল বাহির হইয়া পড়ে ইহা সর্ব্বসম্মত। সুতরাং ইঁহাকে সম্ভ্রান্ত-কুলোদ্ভবা বলিয়া জানতে আমাদের বিলম্ব হইল না। সহরের বিশেষ স্থান সকল পর্য্যবেক্ষণ করিয়া এক নির্দ্দিষ্ট পথে আসিয়া Motor থামিতেই আমরা সকলে তথায় অবতরণ করিলাম। আমাদের পথপ্রদর্শিকার পদাঙ্ক অনুসরণ করাই এখন আমাদের উদ্দেশ্য। এই প্রকাণ্ড প্রমোদোদ্যানে সম্প্রতি প্রদর্শনী মেলা চলিতেছে। চারিদিগের নৃত্য, গীত, বাদ্যে দিনও মুখরিত। সন্ধ্যায় সর্ব্বত্র আলোকমালা প্রজ্জ্বলিত হইয়া উঠিলে, মনে হইল যেন কোন দীপ্তিময় রাজ্যে আসিয়া পড়িলাম। লোকে লোকারণ্য। মানবীয় সর্ব্ববিধ কলানৈপুণ্যের পরাকাষ্ঠা একত্র সন্নিবেশিত রহিয়াছে। আমরা এক রম্য অট্টালিকার অভ্যন্তরে প্রবেশ করিতেই পার্শ্বে আমাদিগের বসিবার স্থান নির্ব্বাচিত করিয়া রাখা হইয়াছে দেখিলাম। আমরা যথাস্থানে উপবেশন করিবা মাত্র আমাদিগের সম্মুখস্থিত টেবিলে সুসজ্জিত খাদ্যদ্রব্যজাত সমেত আমাদিগের প্রতিকৃতি তোলা হইয়া গেল। এ বিষয়ে পূর্ব্বে কোন আভাস না পাওয়াতে, সতর্কতার হস্তে পড়িয়া স্বভাবের সহজ ভাব বিলুপ্ত হইতে পায়

		 এই পাতা শেষ সম্পাদিত হয়েছে ১৯:০২টার সময়, ৮ আগস্ট ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

